
< 1. gr.
Á eftir 1. málslið 1. mgr. 2. gr. laganna komi:
Ríkisútvarpið útvarpar og sjónvarpar dagskrá hvern dag árið um kring.

2. gr.
Lög þessi öðlast þegar gildi.

[7. mál]



Greinargerð.
A síðastliðnu ári voru fimmtíu ár liðin frá því að Ríkisútvarpið tók til starfa. A þeirri

hálfu öld, sem útvarpið hefur starfað, hefur dagskrá þess lengst jafnt og þétt og er nú svo
komið að Ríkisútvarpið útvarp ar dagskrá frá klukkan sjö að morgni nær alla daga fram undir
og fram yfir miðnætti. Vaxandi kröfur eru uppi um enn lengri og fjölbreyttari útvarpsdag-
skrá: næturútvarp, aðra dagskrárrás og héraðsútvarp.

Sjónvarpsdeild Ríkisútvarpsins tók til starfa 30. september 1966 og hefur því á þessu
hausti starfað í fimmtán ár. Dagskrá sjónvarps hefur lítið lengst frá því skömmu eftir að
Sjónvarp hóf útsendingar. Hefur útsendingartími lengst af verið 20-25 klukkustundir á
viku. A þessu ári var dagskrá Sjónvarps raunar stytt vegna mikilla fjárhagsörðugleika stofn-
unarinnar.

Frá upphafi Sjónvarps hér álandi hefur það verið svo, að útsendingar hafa ekki verið á
fimmtudögum né heldur í júlímánuði og raunar nú seinni árin nokkuð fram í ágúst.

Sú ákvörðun að hafa ekki sjónvatp á fimmtudögum mun á sínum tíma hafa átt rætur að
rekja til þess, að við upphaf sjónvarps voru þeir býsna margir sem horfðu á alla dagskrána
alla daga sem sent var út. Óttuðust menn að stofnun sjónvarps mundi hafa lamandi áhrif á
félagsstarfsemi og fundahöld og væri því ákjósanlegt að hafa einn sjónvarpslausan dag. Það
mun og hafa átt sinn þátt í þessari ákvörðun að nauðsyn var talin bera til að hafa einn dag
vikunnar, þar sem ekki væri útsending, til þess að fámennu starfsliði á upphafsárum Sjón-
varpsins gæfist kostur að hlúa að og viðhalda tækjakosti stofnunarinnar sem að hluta var
fenginn gamall erlendis frá.

Nú eru fimmtán ár síðan Sjónvarpið tók til starfa. Félagslíf hefur aðlagast tilvist og
tilveru þessa fjölmiðils, sem hvorki verður séð að hafi lamað félagslíf né menningarstarfsemi
- miklu fremur hið gagnstæða. Þá hefur starfsliði Sjónvarps fjölgað verulega og eru því
röksemdir fimmtudagslokunar brott fallnar.

Ekki verður séð að sú ákvörðun að loka Sjónvarpi vegna sumarleyfa starfsfólks í júlí-
mánuði hafi verið ætluð til frambúðar. Hún var til komin af illri nauðsyn, Er sjónvarp hófst
voru fáir einstaklingar sem kunnu til verka við þá tækni sem þar er beitt, og þeir störfuðu nær
allir hjá Sjónvarpinu. Nú er nægu tækni- og dagskrármenntuðu starfsfólki til að dreifa í
landinu sem getur leyst fasta starfsmenn Sjónvarps af í sumarleyfum, þannig að meginrök
fyrir sumarleyfislokun, sem voru í upphafi, eru ekki lengur til staðar. Þá er þess að geta, að
vaxandi óánægju virðist gæta með sumarlokun Sjónvarps. Hefur þess ekki síst orðið vart hjá
öldruðu fólki, öryrkjum, sjúklingum og þeim sem ýmissa hluta vegna eiga ekki heimangengt,
en eru tryggustu áhorfendur sjónvarpsins. Ríkisútvarpið hefur vissulega skyldum að gegna
gagnvart þessum aðilum.

Víst er að fullfrískt fólk, sem fer allra sinna ferða, saknar ef til vill ekki sjónvarps um
hásumarið, en það er ekki meginatriði þessa máls. Þetta frumvarp er flutt til að taka af
tvímæli um að útvarpa skuli og sjónvarpa alla ársins daga og að með því verði bætt og aukin
þjónusta þessarar mestu menningarstofnunar okkar, sem er sameign íslensku þjóðarinnar.

Nánari grein verður gerð fyrir málinu í framsögu.


